
					Kaca puniki kavalidasi
pasaut inaqne.

"Sampunang Inaq, nika Denda Milah bakat gugu. Mara dii Praya sampun nyapu ngajeng cumik atoples," kenten Gusti Ngurah masaut. Lale Dumilah ngikik kedek saha ngaba toplese misi kripik uli paon.

"Ten nak Ngurah. Tiang gumanti sampun mesen lakar aba ka Cakra mani. Niki Denda jegeg mesen ipidan. Dumadak mangkin sampun pragat," kenten Inaq Wira masaut lantas pesu ka warung langgananne paek umahne. Lalu Wiradana di tegale napetang mamiqne sedeng ngebah biu. Buahne sampun liu ane kuning. la masih ngorahang yen kurenanne, adinne Ian Gusti Ngurah Darsana masih milu. Raganne ngorahang apang maan mapamit sawireh lakar pindah ka BRI Atambua.

"Adine teka kenken sing kuliah? Apa ada kaperluan pipis? Rencanane mamiq lakar nelokin ka Cakra buin mani," kenten raos mamiqne saha negak ngijasin biune.

"la ngorahang gumanti ngatehang Gusti Ngurah sawireh galahe lakar luas sampun mepet. Napi mamiq kenal ajak raganne?" kenten Lalu Wiradana nyugjugin.

"Kenal, nguda sing. Raganne ane minpin bajang-bajange malajah dugase pada ujian sangkala bisa lulus melah. Apa manut cening adine mademenan ajak raganne? Mamiq takut tekane jani lakar ngomongang indik totonan? Kaden adine enu kuliah."

"Dereng ja. Nanging yen saja raganne majodoh, napi mamiq kaberatan?"


"Yen alih kaberatane dong saja kaberatan, ngelah panak nganten ajak anak uli joh buina malenan Agama. Elek saja teken pisagane mirib tusing taen mituturin pianak. Kewala cara cening masih maan kurenan

